
Annotatsiya 

Ushbu maqolada ingliz tili lug‘atini qo‘shiq va she’rlar yordamida 

o‘rgatishning samaradorligi so‘nggi o‘ttiz yillikdagi empirik tadqiqotlar, meta-

tahlillar va sharhlar asosida ko‘rib chiqiladi. Qo‘shiqlar bo‘yicha dalillar ularning 

lug‘at o‘zlashtirishga ijobiy, lekin o‘rtacha ta’sir ko‘rsatishini va bu ta’sir takroriy 

tinglash hamda boshqa mashqlar bilan uyg‘unlashganda yaxshiroq namoyon 

bo‘lishini ko‘rsatadi. She’rlar bo‘yicha dalillar esa hozircha kam va asosan kichik 

tajribalarga tayanadi. Shuningdek, maqolada samara beradigan shartlar, mavjud 

cheklovlar hamda yuqori sinf o‘quvchilari uchun amaliy xulosalar bayon etiladi. 

Kalit so‘zlar 

qo‘shiq, she’r, lug‘at o‘rgatish, EFL, tasodifiy lug‘at o‘rganish, kuylash, ingliz 

tili. 

 

KIRISH 

Lug‘at boyligi chet tilida tushunish va o‘z fikrlarini shu tilda ifodalash uchun 

asos bo‘ladi, ammo so‘z bir marta yod olish bilan emas, balki ko‘p marta va turli 

vaziyatlarda duch kelingandagina o‘zlashadi (Nation, 2013). Sinf sharoitida bunday 

takrorni ta’minlash qiyin: dars soatlari cheklangan, so‘zlar esa ko‘pincha ro‘yxat 

shaklida beriladi. Shu sababli o‘qituvchilar so‘zlarni mazmunli matn ichida, ko‘p 

marta va o‘quvchi uchun qiziqarli shaklda uchratish imkonini beradigan 

materiallarni izlaydi. Qo‘shiq va she’rlar shunday materiallar sifatida keng 

qo‘llanadi: ular qisqa, takrorlanuvchi, ritmik va ko‘pincha qofiyali matnlardir. 

Biroq amaliyotda keng tarqalganlik samaradorlikning isboti emas. Webb va Faez 

ma’lumotiga ko‘ra, o‘sha paytgacha qo‘shiqlarni tinglashdan lug‘at o‘zlashtirish 

bo‘yicha faqat bitta tajribaviy tadqiqot – Medina (1993) ishi mavjud edi. So‘nggi 

yillarda vaziyat o‘zgardi: qo‘shiqlar bo‘yicha meta-tahlillar va sintezlar paydo 

bo‘ldi (Odo, 2022; Werner, 2020). She’rlar bo‘yicha esa dalillar hamon ancha kam, 

ular ko‘proq pedagogik tavsiyalar va kichik tajribalar shaklida uchraydi (Maley & 

Duff, 1989; Vinyeta Muncunill, 2025). Shu sababli ushbu maqolaning maqsadi  

ingliz tili lug‘atini qo‘shiq va she’rlar orqali o‘rgatishning samaradorligi haqidagi 

ilmiy dalillarni tahlil qilish, bu samara qanday shartlarda namoyon bo‘lishini 

aniqlash va amaliy xulosalar chiqarishdir. 

METODOLOGIYA VA ADABIYOTLAR TAHLILI 

Mazkur maqolada adabiyotlar tahliliga alohida e’tibor qaratib, ingliz tilini chet 

tili sifatida o‘rganuvchilarning lug‘atiga qo‘shiq yoki she’rlarning ta’sirini 

o‘rgangan meta-tahlillar, tadqiqotlar sintezi, eksperimental ishlar va 

dissertatsiyalar ko‘rib chiqildi. Manbalar ochiq ilmiy bazalar va jurnal saytlari 

orqali                               1993-2025-yillarda e’lon qilingan ishlarni o‘z ichiga oladi. 

Tahlil davomida quyidagi jihatlarga e’tibor qaratildi: 

1. Qo‘shiqlarning lug‘at o‘zlashtirishga umumiy ta’siri; 

2. Tinglash orqali tasodifiy o‘rganish hajmi; 

3. Kuylash va matn bilan ishlash usullarining ta’siri; 

4. Qo‘shiqdan foydalanishning cheklovlari; 

5. She’rlar bo‘yicha mavjud dalillar. 

NATIJALAR 

Qo‘shiqlar bo‘yicha tahlil qilingan asosiy tadqiqotlar : 

Birinchidan, qo‘shiqlarning umumiy ta’siri ijobiy. Odo (2022)                              

1990-2020-yillardagi tadqiqotlarni birlashtirib, qo‘shiqlardan foydalanilgan o‘qitish 

ingliz tili lug‘atini o‘zlashtirishga katta ta’sir ko‘rsatganini aniqladi; ta’sir hajmi 

nashr holati, qo‘shiq janri, nazorat turi, mashg‘ulot davomiyligi, ta’lim bosqichi va 

o‘quvchilarning ona tiliga qarab farqlangan, estrada qo‘shiqlari esa darslik 

qo‘shiqlariga nisbatan samaraliroq bo‘lgan. Verner (2020) tahlili ham qo‘shiq 

matnlariga asoslangan o‘qitish nazorat sharoitlariga nisbatan umuman samarali 

ekanini tasdiqladi, ammo lug‘at kabi alohida sohalarda natija turlicha bo‘lishini, 

usul universal vosita emasligini va boshqa material hamda mashqlar bilan birga 

eng yaxshi ishlashini ta’kidladi.Ikkinchidan, tasodifiy o‘rganish hajmi kichik. Pavia 

(2019) tadqiqotida o‘quvchilar ikki qo‘shiqni tinglagan; qo‘shiqni takror tinglash va 

maqsadli so‘zning qo‘shiqda uchrash soni o‘zlashtirishni oshirgan, biroq o‘lchov 

turiga qarab o‘zlashtirilgan so‘zlar ulushi taxminan 3-9 foizni tashkil etgan.  

Uchinchidan, o‘rganish usuli natijaga ta’sir qiladi. Ludke (2014) tajribasida                         

15 daqiqalik o‘rganishdan so‘ng kuylab o‘rgangan guruh iboralarni gapirib yoki 

ritmik gapirib o‘rgangan guruhlardan yaxshiroq natija ko‘rsatgan. Pavia (2023) 

dissertatsiyasida esa qo‘shiqni tinglash, kuylash va matnini o‘qishni birlashtirgan 

usul turg‘un birikmalarni o‘rganishda eng samarali bo‘lgan; shuningdek, ketma-ket 

va oraliqli takror tinglash ham bitta so‘zlar va kollokatsiyalarni o‘rganishga 

yordam bergan, ketma-ket tinglash esa darrov o‘tkazilgan testda yuqoriroq natija 

bergan.Shuningdek, qo‘shiqning cheklovlari ham aniqlangan. Baills va boshq. 

(2021) tadqiqotida qo‘shiq tinglash va kuylash dastlabki talaffuzni yaxshilagan, 

lekin so‘z ma’nosini eslab qolishda ustunlik bermagan. Werner (2020) shuningdek, 

kuylash qo‘shimcha kognitiv yuk keltirib, matnni eslab qolishni pasaytirishi 

mumkin bo‘lgan “kuylash narxi” (Racette & Peretz, 2007) farazini ko‘rib chiqadi.  

She’rlar bo‘yicha esa dalillar biroz kamroq. Lekin she’rdan til o‘qitishda 

foydalanish g‘oyasi pedagogik adabiyotda anchadan beri mavjud (Tomlinson, 1986; 

Maley & Duff, 1989), empirik ishlardan biri – Vinyeta Muncunill (2025) tadqiqoti 

kattalar EFL o‘quvchilari bilan o‘tkazilgan: 12 ta so‘z o‘rganilgan, o‘quvchilar 

natijasi yaxshilangan va ko‘pchilik mashg‘ulotni qiziqarli hamda foydali deb 

baholagan. Biroq muallifning o‘zi nazorat guruhi yo‘qligi va ba’zi so‘zlarning ko‘p 

ma’noliligi xulosalarni cheklashini ta’kidlagan. 

MUHOKAMA 

Topilmalar qo‘shiqni lug‘at o‘rgatishning to‘ldiruvchi vositasi sifatida ko‘rish 

mumkinligini ko‘rsatadi, ammo uni yagona usul deb bo‘lmaydi. Katta umumiy 

effekt (Odo, 2022) va tasodifiy tinglashdan olingan kichik yutuq (Pavia 2019) bir-

biriga zid emas: birinchisi qo‘shiq sinfdagi o‘qitish tarkibida, ikkinchisi esa faqat 

tinglash sharoitida o‘lchangan. Demak, qo‘shiqning kuchi tinglashning o‘zida 

emas, balki uning atrofidagi tashkil etilgan faoliyatda bo‘lishi ehtimoli yuqori. Bu 

Nation (2013) ta’kidlagan takrorlash va so‘zga diqqat qaratish tamoyiliga mos 

keladi: qo‘shiq o‘quvchini bir matnga qayta-qayta qaytishga undaydi, takror esa 

so‘zni mustahkamlaydi. Ludke va boshq. (2014) hamda Baills va boshq. (2021) 

natijalari birga o‘qilganda muhim farq ko‘rinadi: kuylash iboraning shaklini va 

talaffuzini xotirada saqlashga yordam beradi, lekin so‘z ma’nosini o‘zlashtirish 

kafolatlanmaydi. Shuning uchun qo‘shiq bilan ishlashda ma’no ustida alohida 

ishlash zarur: tarjima, rasm, sinonim yoki kontekstli misol orqali. 

Mavjud dalillardan yuqori sinf o‘quvchilari uchun quyidagi amaliy xulosalar 

kelib chiqadi: 

1) Qo‘shiqni o‘quvchilar tushunadigan va maqsadli so‘zlar bir necha marta 

uchraydigan qilib tanlash lozim (Odo (2022) estrada qo‘shiqlari darslik 

qo‘shiqlaridan samaraliroq bo‘lganini topgan). 

2) Qo‘shiqni bir martalik mashg‘ulot sifatida emas, bir necha marta tinglatib, 

takroriy ishlash samara beradi (Pavia 2019). 

3) Tinglash, kuylash va matnni o‘qishni birga qo‘llash foydali (Pavia, 2023), 

ammo so‘z ma’nosi ustida alohida mashq o‘tkazish yanada samaraliroq bo‘lishi 

mumkin (Baills 2021). 

4) Qo‘shiqni boshqa mashqlar bilan birga qo‘llang, chunki u har doim ham  

universal vosita bo‘la olmaydi (Werner, 2020). 

5) She’rdan foydalanganda ham xuddi shu asoslarga tayanish mumkin. 

Shuni ham ta’kidlab o‘tish lozimki, mavjud tadqiqotlarning bir necha 

cheklovlari ham mavjud. Ular dizayni, davomiyligi va ishtirokchilari jihatidan bir 

xil emas; ko‘pchiligi qisqa muddatli, ba’zilari kattalar bilan o‘tkazilgan, shuning 

uchun natijalarni bevosita o‘rta maktab o‘quvchilariga ko‘chirish mumkin emas. 

She’rlar bo‘yicha esa nazorat guruhli, kechiktirilgan test o‘tkazilgan tadqiqotlar 

yetishmaydi. Bundan tashqari, qo‘shiq matnlari mualliflik huquqi bilan 

himoyalangan, shuning uchun darsda ularni qonuniy manbalardan tinglatib, 

topshiriqlarni o‘qituvchining o‘zi tayyorlagani ma’qul. 

XULOSA 

Demak, qo‘shiqlar ingliz tili lug‘atini o‘rgatishda samarali va qiziqarli vosita 

bo‘lishi mumkin. Ularning ta’siri asosan ijobiy, lekin lug‘at turi va o‘rganuvchilar 

yoshiga qarab farq qilishi mumkin. Shu bois takrorlash, matn bilan ishlash va 

ma’no ustida alohida mashqlar bilan birga qo‘llanganda yaxshiroq namoyon 

bo‘ladi. She’rlarning lug‘atga ta’siri ham ijobiy bo‘lib, ularni qo‘shiq bilan bir 

qatorda qo‘shimcha material sifatida qo‘llash mumkin.  

